
Su contu de sa stria 

Una fèmina fiat sètzia acanta de sa giminera, fiat cosendu e cun unu pei santziàt su bratzolu 

innui fiat dromendu su pipiu suu. Totu in unu su pipiu s’est postu a prangi e mancai sa 

mamma dd’essit donau sa tita po giogai, non boliat smiti. A s’acabu iat detzìdiu de dda smiti,  

s’est dromiu e sa mamma at pòtziu sighiri a cosiri e at biu pendi-pendi de sa giminera unu 

filu e sigumenti teniat is ferrus dd’at pigau e segau e de sa giminera nc’est arruta in mesu a 

su cinixu una manu. Custa fiat sa manu de sa stria ca si-ndi fiat andendu apustis de essi 

amarturiau su pipiu  

 

S’ogu pigau 

Una borta est capitau custu fatu in sa domu de tziu Gianmaria Cuiareddu. Cust’òmini teniat 

bacas meda e teniat fintzas unu malloru ca fiat una meravìllia, e totus ddu disigiànt. Su fillu 

de tziu Gianmaria Cuiareddu si tzerriàt Pàulu, s’agatàt una borta in s’acorru de is bacas po 

mulli e custu malloreddu curriat de una parti a s’àtera po giogai.  

Totu in una est passau innì acanta un òmini in s’utureddu, s’est incarau in s’acorru e at nau:  

- Ita gana de brullai ca tenit oi su malloreddu; 

Sa diri apustis su malloreddu non teniat gana peruna de sui su lati, fiat abarrau crocau e 

non si ndi boliat pesai. 

Pàulu candu est torrau a domu sua dd’at contau a su babbu e apustis si nc’est bessiu 

narendi: 

- Mi parit ca su malloru est stètiu pigau de ogu;  

- Cumenti! Cumenti! 



At nau su babbu. Intzandus Pàulu dd’at contau su chi fiat sutzèdiu sa diri de a innantis, est 

a nai ca fiat passau un òmini candu fiat mullendi e iat nau custu e cust’àteru. 

- Ah a oras malas chi andit! 

Iat incumentzau su babbu candu Pàulu ddi fiat contendi su contu e apustis iat sighiu: 

- Eja! Su malloru est pigau de ogu de siguru! Bai e tzèrria tzia Pirina de parti mia e 

nara-ddi de benni luegus ca dd’eus a fai sa mexina de s’ogu pigau cun s’àcua; 

Tzia Pirina est arribada dd’at fatu sa mexina de s’ogu pigau cun s’àcua e apustis at nau: 

- Sa maladia de su malloru non dd’at a fai morri, pigai custa! 

E dd’at donau sa cìcara innui nci fiat s’àcua de sa mexina de is ogus, e dd’at nau: 

- Gheta-dda apitzus de su malloru ma non totu, unu pagheddu gheta-dda apitzus de 

sa mamma; 

Pàulu at fatu cumenti dd’iat nau sa fèmina e at ghetau s’àcua apitzus de su malloru e de sa 

mamma e su malloru s’est pesau luegus e est andau anca fiat sa mamma a sui su lati.  


